
					यह पृष्ठ अभी शोधित नहीं है।
>
चौपाटी, बम्बई
१६७
मैं नहीं जानता। हमारा मुल्क नया-नया आजाद हुआ है, अगर यहाँ भी यही
चीज़ होने वाली है, तो आज़ादी से क्या फायदा ? गरीब लोग, जिनके लिए,
हमने इतनी मेहनत की, लोगों ने इतनी कुरबानियाँ की, उन्हें क्या फायदा ?
यह हमें समझना चाहिए । हिन्दुस्तान में मजदूर हों, व्यापारी हों, प्रोफेसर हों,
महाराज हों, जमींदार हों, कोई भी हों, सबको समझना है कि हम जिस रास्ते
पर आज चल रहे हैं, अगर उसी पर चलते रहे तो देश गिर जाएगा।
हमने अपने दुश्मनों का मुकाबला किया और आगे भी करेंगे। इसमें डर
काहे का है ? लेकिन जितना मुकाबला करना पड़े, उतनी ही ज्यादा तैयारी भी
करनी पड़ती है । हमने जब आजादी ली और पाकिस्तान कबूल किया, तब
हमने सोचा था कि शान्ति से रहेंगे तो कुछ आर्मी कम करेंगे, हमारा खर्चा
कम हो जाएगा। ठीक है । और यदि खर्चा कम होगा, तो काम ठीक चलेगा।
लेकिन काम तो उल्टा करना पड़ा। हमें अपनी फौज़ बढ़ानी पड़ी। एक बात
बिल्कुल पक्की हैं कि हिन्दुस्तान की तटस्थ सरकार को मजबूत होना चाहिए
और हिन्दुस्तान की आर्मी को भी मजबूत रखना चाहिए, क्योंकि आज के
हालात में हमें चौकीदारी की ज़रूरत है। जब ये दो चीजें ठीक हों, तो हमारा
काम आगे बढ़ेगा। लेकिन इन दो चीजों को बहुत अच्छा और मजबूत बनाने
के लिए ही और भी तो बहुत कुछ करने की जरूरत होती है ।
आपने देखा कि करीब-करीब ६, ७ महीनों तक हैदराबाद का प्राइम मिनि-
स्टर कहता था कि हिन्दुस्तान के पास क्या है ? हिन्दुस्तान कभी हैदराबाद पर
हमला नहीं कर सकता । उन्हें पूरा विश्वास था कि पाकिस्तान उनकी मदद
करेगा, इसलिए बार-बार वे कहते भी थे हिन्दुस्तान में हिम्मत नहीं है। अब .
जब उसमें थोड़ा सा छेद किया, तो सारी हवा निकल गई। यह तो आपने देखा
ही। मगर देखा कब ? जब हिन्दुस्तान के ५००,६०० टैंक देखें, जिनकी आवाज़
से छक्का छूट जाता है। तब समझ गए कि आए ! उस समय तक वे नहीं मानते
थे कि हमारे पास यह चीज है। हम बराबर कहते थे कि हम उसका नश्तर
बराबर करने वाले हैं, लेकिन चाकू इस तरह रक्खेंगे कि कम-से-कम खून
निकले। ऐसी चीज होगी हिन्दुस्तान और हैदराबाद में । हमने ऐसा ही किया।
तब उनके समझ में आई कि हम जो समझते थे कि हिन्दुस्तान के पास कुछ भी
नहीं, वह गलत था। उन्होंने देखा कि ये चीजें तो उन्हें खत्म कर देंगी और २४
घंटे में खत्म कर देंगी। इससे ज्यादा देरी भी नहीं लगेगी। तीन दिन के

